BOSNA I HERCEGOVINA

FEDERACIJA BOSNE I HERCEGOVINE

TUZLANSKI KANTON 

OPĆINSKI SUD U LUKAVCU 
Broj: 126 0 Pr 222929 24 Zm 
Lukavac, 25.07.2024. godine


Općinski sud u Lukavcu, sudija Enisa Hankić, rješavajući po zahtjevu za izricanje zaštitnih mjera Ministarstva unutrašnjih poslova Tuzlanskog kantona, PU Lukavac broj: 08-06/10-1-03.2-3-4008/24 od 25.07.2024. godine, za izricanje zaštitnih mjera na osnovu člana 17. i 18. a u vezi sa članom 9. stav 1. tačka 2. i 3. i člana 11. 12. i 13. Zakona o zaštiti od nasilja u porodici (Službene novine FBiH broj: 20/13 – u daljem tekstu Zakon), dana 25.07.2024.godine, donio  je

R J E Š E N J E

Nasilnoj osobi:  

M.B sinu M..,  rođenom ... godine, nastanjen u mjestu M..., grad Lukavac JMBG ..., 

koji je počinio radnju nasilja u porodici na način da je :

dana 25.07.2024. godine oko 6 sati upotrebom podesnog predmeta ili alata i fizičke snage nakon što je na dvorištu kuće zapeo za smeće koje je S.B ostavila na dvorištu i pao na dvorište, što ga je naljutilo, izvršio razbijanje stakla na prozoru koji se nalazi na predsoblju sprata kuće gdje živi S.B sa djecom, čime je kod S.B prouzrokovan osjećaj straha i ugroženosti, pa uzimajući u obzir navedene činjenice koje ukazuju da je M.B počinio nasilje u porodici iz člana 7. stav 1. tačka 2., 3., 5., i 7. Zakona, sud mu primjenom člana 9. stav 1.  tačka 1. 2. 3. u vezi sa članom  11. 12. i 13.  istog Zakona

I Z R I Č E

· Zaštitna mjera udaljenje iz stana, kuće ili nekog drugog stambenog prostora i zabrana vraćanja u stan, kuću ili neki drugi stambeni prostor iz člana 11 Zakona o zaštiti od nasilja u porodici

· Zaštitnu mjeru zabrane približavanja žrtvi nasilja u porodici iz člana 12. Zakona o zaštiti od nasilja u porodici, supruzi S.B , na udaljenost od 50 metara, u trajanju od 6 (šest ) mjeseci.

· Zaštitnu mjeru Zabrane uznemiravanja i uhođenja osoba izloženih nasilju iz člana 13. Zakona o zaštiti od nasilja u porodici i to supruzi S.B, u trajanju od 6 (šest) mjeseci.  

Zaštitna mjera zabrane približavanja žrtvi nasilja u porodici i zabrana uznemiranvanja i uhođenja osobi izložene nasilju izriče se na način:

da se nasilnoj osobi M.B zabranjuje približavanje žrtvi nasilja supruzi S.B –na udaljenost od 50 metara, ispod kojih se M.B ne smije približiti supruzi S.B. U  slučaju slučajnog i neizbježnog kontakta, izuzev kako je prethodno navedeno, M.B je dužan hitno se udaljiti od  S.B, na udaljenost od najmanje 50 metara.

M.B se upozorava, ukoliko ne postupi u skladu sa izrečenim zaštitnim mjerama da će sud izreći novčanu kaznu u iznosu od 1.500,00 KM ( slovima: hiljaduipetstotina KM). 

Izvršenje i nadzor izrečenih zaštitnih mjera zabrane uznemiravanja i uhođenja osobe izložene nasilju iz člana 13. Zakona o zaštiti od nasilja u porodici, S.B u trajanju od 6 (šest) mjeseci, izvršit će Policijska uprava Lukavac u skladu sa Pravilnikom o načinu provedbe zaštitnih mjera za počinioce nasilja u porodici koje su u nadležnosti policije, ODMAH po prijemu ovog rješenja.

Žalba protiv ovog rješenja ne zadržava njegovo izvršenje.

Troškovi postupka padaju na teret budžetskih sredstava.

O b r a z l o ž e n j e

Ministarstvo unutrašnjih poslova Tuzlanskog kantona, PU Lukavac je dana 25.07.2024. godine, podnijelo ovom sudu zahtjev za izricanje zaštitnih mjera broj 08-06/10-1-03.2-3-4008/24  od 25.07.2024. godine kojim su predložili da se M.B sinu M...., rođenom ... godine, nastanjen u mjestu ......, Grad Lukavac, izreknu zaštitne mjere kao u izreci rješenja.

        Uz navedeni zahtjev PU Lukavac je priložila dokaze i to: Prijavu o događaju broj: 08-06/10-2-/23 od 25.07.2024. godine , Zapisnik o uviđaju broj: 08-06/10-1-1751/24 od 25.07.2024. godine, Zapisnik o pruženoj intervenciji od 25.07.2024. godine, Službena zabilješka sačinjena od patrole policije broj: 08-06/10-2-SZ 2567/24 od 25.07.2024. godine, Zapisnik o saslušanju svjedoka B.S broj: 08-06/10-1-1751/24 od 25.07.2024. godine, Zapisnik o ispitivanju  B.M broj: 08-06/10-1-1751/24 od 25.07.2024. godine, Zapisnik o konsultaciji s organom starateljstva broj: 08-06/10-1751/24 od 25.07.2024. godine,  SZ na okolnosti alkotestiranja B.M broj: 08-06/10-2-2571 od 25.07.2024. godine, Izvod iz službene evidencije broj: 08-06/10-1-1751/24 od 25.07.2024. godine, Izvod iz KE na ime B.M broj: 08-06/10-1-03.7-3-/24 od 25.07.2024. godine i Fotodokumentacija lica mjesta od 25.07.2024. godine. 
U obrazloženju zahtjeva se navodi da se dana 25.07.2024.godine putem telefona dežurnoj službi PU Lukavac obratila S.B kći S... i prijavila supruga M.B da je izvršio razbijanje stakla na prozoru kuće. Po prijavi je postupila patrola policije i na okolnosti prijave poduzela radnje u cilju dokumentovanja ovog događaja,a da je o  navodima prijave upoznat  i dežurni tužilac. 

      Iz iskaza svjedokinje S.B od 25.07.2024.godine proizilazi da je ista u braku sa M.B od 2005. godine i da iz tog braka imaju dvoje djece odnosno kćerku od 18 godina i sina koji ima 17 godina. Dalje navodi da je M... uvijek bio sklon ispijanju alkohola i pravljenju galame po kući, gdje ga je i prijavljivala policiji, pa je sud 2022. godine donio Rješenje o zabrani prilaska, a M... je po istoj prijavi dana 11.01.2023.godine i osuđen za nasilje u porodici na godinu zatvora odnosno tri godine uslovno. Zbog M.... ponašanja su, kako navodi, djeca i S.... pobjegli od kuće početkom 2022. godine i bili dva mjeseca u sigurnoj kući Viva žene, što je prijavljeno u policiju, poslije čega su se ona i djeca odvojili na sprat kuće dok M... živi odvojeno u prizemlju kuće, ali se dešava da, kada popije, M... pokušava ući na njihov sprat, pa oni stalno zaključavaju ulazna vrata. Nadalje navodi da, nakon što je osuđen, M... se nije ništa promijenio, nastavio je da pije zbog čega je i otpušten sa posla. Svjedokinja navodi da zna da je neko u skorije vrijeme dva puta na spratu presijecao dovod struje što je prijavljivala policiji. Navodi da često, kada je M... pijan, ona ili djeca ga vide na dvorištu, da idu kroz komšijino da ne prolaze pored njega jer znaju da će odmah početi psovati i dobacivati.

Nadalje navodi, da tog dana u 06,00 sati za vrijeme dok je spavala u kući sa djecom, čula je kako nešto jako puče kao da je puko staklo, gdje je izašla iz sobe u hodnik i vidjela da je staklo razbijeno na hodniku, gdje izjavljuje da je znala da je to M... razbio jer nema ko drugi, te je izašla na balkon da vidi gdje je, gdje je vidjela M... kako na česmi pere ruke i nešto broji ali nije čula šta, gdje se ista prepala i nakon što se sabrala prijavila to policiji. Navodi da je vidjela da se i sin, koji je još uvijek maloljetan, prepao dok se kćerka, koja je spavala, nije probudila. Nadalje navodi da nije vidjela kada je M... razbio staklo ali da zna da je on to uradio, gdje ističe da mora tom prilikom reći da M... nije nikom ništa prijetio niti napadao na njih jer su spavali.  Navodi da su ona i djeca psihički opterećeni, žive pod strahom svakodnevno jer je M... stalno pijan i nikad se ne zna šta se od njega može očekivati, da su im ulazna vrata stalno zaključana i kada hoće da izađu iz kuće izviruju da vide da li je M... pred kućom. Zbog svega toga ona je 10.10.2022.godine podnijela zahtjev za razvod braka, koja procedura je još uvijek u toku i nisu još uvijek razvedeni jer ona nema para da angažuje advokata i idu preko besplatne pravne pomoći. Svjedokinja se na zapisnik izjasnila da se pridružuje krivičnom gonjenju izvršioca ovog krivičnog djela nasilja u porodici  s obzirom da djeca i ona žive svakodnevno u strahu i pod stresom, te da smatra da bi trebalo ponovo da sud izda rješenje da se M... udalji iz kuće i da mu se zabrani prilazak njoj i djeci.

       Iz službene zabilješke od 25.07.2024.godine proizilazi da se u 06,20 sati sati putem telefona dežurnoj službi  PU-PS Lukavac obratila  B.S kći S.... rođena ....godine iz Lukavac Mjesta, ... bb i prijavila razbijanje stakla na prozoru kuće od strane njenog supruga B.M. Postupajući po prijavi, službenici policije su obavili razgovor sa podnosiocem prijave gdje je ista saopštila da trenutno ne živi zajedno sa M... nego na odvojenom spratu kuće, te da je oko 06,10 sati čula razbijanje stakla, te nakon što je izašla, vidjela je supruga M.. kako silazi niz stepenice prema dvorištu, kao i da se u predulazu njenog sprata nalazi dosta stakla u komadima. Navedeno je da su službenici policije uočili razbijeno staklo na prozoru u predulazu  dimenzija oko 1x1,20 cm, gdje nije zatečen nikakav predmet kojim je M... mogao razbiti staklo, da prilikom obavljanja razgovora ista navodi da posjeduje presudu broj 126 0 K 216884 22 K  od dana 11.01.2023.godine u kojoj se izriče uvjetna osuda M.B zbog nasilja u porodici. Nakon obavljenog razgovora sa podnosiocem prijave, službenici policije obavili su razgovor sa M.B, sin M..., rođen ....godine iz Lukavac mjesta-...., koji je potvrdio navode prijave, tj. da je tačno da je razbio staklo na spratu gdje stanuje njegova supruga S..... Prilikom obavljanja razgovora isti je saopštio da mu je bilo krivo jer je tokom jutra prilikom silaska u vrtni odjel oskliznuo se na prašini i pao, te iz revolta otišao i rukom razbio prozor u predulazu sprata gdje stanuje S... O svemu navedenom upoznat je rukovodioc smjene koji je upoznao dež. OKP PU Lukavac Bešić A. koji je saopštio da službenici policije službenim vozilom dovezu lice M.B do prostorija PS Lukavac kako bi istom bio uručen poziv gdje će dež.istražitelj Bešić A. nastaviti daljnji rad.

Iz izvoda iz službene evidencije PU Lukavac od 25.07.2024. godine proizilazi da je protiv M.B u priodu od 2022. godine do 2024.godine podneseno 5 prijava i to dana 23.06.2022. godine u 13,45 sati,  gdje se putem telefona dežurnoj službi PS Lukavac obratila S.B i prijavila svog supruga M.B iz razloga što je  kršio mjeru udaljenja iz stana, kuće ili nekog drugog stanbenog prostora i mjeru zabrane približavanja S.B izrečenu rješenjem ovoga suda broj 126 0 Pr 216884 22 Pr od 17.02.2022. godine ( sa dužinom trajanja mjere od 6 mjeseci) na način da je došao do njene kuće i istu iznemiravao tražeći od nje novac, a zatim ušao u njenu šupu, uzeo dječiji bicikl i bacio u tuđi posjed. Da je dana 04.10.2022. godine u 13,55 sati u prostorije PS Lukavac pristupila S.B i prijavila M.B iz razloga što je istog dana u jutarnjim satima vrijeđao i omalovažavao njihovog mldb. sina. Da se dana 20.07.2023. godine  u 11,50 sati dežurnoj službi PS Lukavac obratila telefonom H.B kćerka M.... i prijavila da je B.M oštetio ulazva rata na porodičnoj kući , a da je po prijavi postupila patrola policije, potvrdila navode prijave i navela da je M... razbio i dva stakla na ulaznim vratima kuće. Da se dana 17.02.2024. godine u 16,10 sati putem telefona  dežurnoj službi PS Lukavac obratila S.B i prijavila je M.B zbog uznemiravanja u ulaska na sprat kuće u kojem živi S... sa djecom, gdje je od strane službenika policije utvrđeno da M... živi u prizemlju, a S... sa djecom na spratu porodične kuće u .... bb, da je M... ušao na sprat kuće u kojoj živi S... sa djecom pa usljed prepirke i naguravanja koje je pokušao spriječiti njihov sin  M.B, a nakon toga i usljed   bijega od oca M..., M... je pao i zadobio  povrede noge. Te da je dana 15.02.2024. godine u 15,35 sati telefonskim putem S.B dežurnoj službi PS Lukavac prijavila M.B iz razloga što je presjekao dovod električne energije koji vodi na sprat kuće u kojem živi S... sa djecom, a da su navode prijave kao tačne potvrdili pripadnici patrole PS Lukavac izlaskom na lice mjesta. 

Iz Zapisnik o konsultaciji s organom starateljstva kod predlaganja zaštitnih mjera od 25.07.2024. godine proizilazi da je sa organom starateljstva izvršena konsultacija i da su predložene zaštitne mjere kao u izreci rješenja.


Iz Izvoda iz kaznene evidencije za M.B od 25.07.2024.godine proizilazi da je B.M sin M... i majke H.. rođ.B..., rođen ....godine u ... , grad Lukavac gdje je i nastanjen, evidentiran u Kaznenoj evidenciji u PU Lukavac i to Presudom Općinskog suda u Lukavcu broj 126 0 K 216884 22 K od 11.01.2023.godine, potvrđena presudom Kantonalnog suda u Tuzli broj 126 0 K 216884 23 Kž od 12.07.2023.godine, pravosnažna dana 12.07.2023.godine, član 222/4 veza stav 2 i stav 1 KZFBiH, uslovna osuda, kazna zatvora u trajanju od (1) jedne godine, uslov 3 (tri) godine.


Iz Službene zabilješke na okolnosti alkotestiranja B.M od 25.07.2024.godine proizilazi da isti nije testiran jer je dana 25.07.2024.godine na zahtjev službenika OKP PU Lukavac Bešić Admira pokušano izvršiti alkotestiranje B.M sina M... rođen .....godine iz Lukavca, prilikom čega je isti izjavio da nije u mogućnosti da se alkotestira iz razloga što ima bolesna pluća i što nema dovoljan kapacitet da puše u alkometar. O navedenom je upoznat dežurni istražitelj Bešić Admir i po njegovom nalogu je sačinjena službena zabilješka.


Iz Zapisnika o uviđaju Policijske uprave Lukavac od 25.07.2024.godine proizilazi da je isti sačinjen na licu mjesta povodom prijave od dana 25.07.2024.godine kada se u 06,20 sati putem telefona Dežurnoj službi PU/PS Lukavac obratila S.B kći S... rođena .....godine nastanjena u naselju ..... grad Lukavac i prijavila svog supruga B.M da je izvršio razbijanje stakla na prozoru kuće. Na lice mjesta je upućena patrola PS Lukavac koji su potvrdili navode prijave, te izvijestili da je na predsoblju sprata kuće razbijeno staklo dimenzija oko 120x10 cm. o događaju je obaviješten Kantonalni tužilac Saša Eraković koji nije izlazio na lice mjesta, te je vršenje uviđaja i poduzimanje svih potrebnih mjera i radnji prepustio ovlaštenim službenicima PU Lukavac, nakon čega su OSL OKP PU Lukavac izašli na lice mjesta i izvršili uviđaj. Na zapisniku je navedeno da su vremenske prilike u toku  vršenja uviđaja: dan, vrijeme toplo, bez padavina, a da je prije početka vršenja uviđaja lice mjesta obezbijeđeno od strane patrole PS Lukavac; da je uviđaj započet 25.07.2024.godine u 07,40 sati gdje je pregledom užeg i šireg lica mjesta konstatovan sljedeći opis lica mjesta: lice mjesta se nalazi u naseljenom mjestu ...., grad Lukavac, u dvorištu porodične kuće vlasništvo B.S i B.M, u dvorište kuće se pristupa direktno sa prilaznog lokalnog puta koje je od strane susjednih zemljišnih parcela djelimično ograđeno. Kuća je starije gradnje sa prizemljem i spratom, djelimično ukopana u brdo, izgrađena od čvrstog građevinskog materijala, sa krovom izgrađenim na tzv. „četiri vode“. Dvorište je neuredno, zaraslo u travu i nisko rastilje, svuda po dvorištu se zatiče različito smeće i otpadni materijal, stari namještaj i sl.; ulazna vrata za prizemlje kuće zatiču se zatvorena, ulazna vrata za sprat kuće su sa vanjske strane  i do istih se pristupa betonskim stepeništem sa vanjske strane kuće, koja su od alu-pvc stolarije, a zatiču se zatvorena i na istim se uočavaju tragovi fizičkih oštećenja. Nakon što je S.B otvorila vrata konstatovalo se da se u unutrašnjosti kuće, u hodniku zatiče veća količina polomljenog stakla koje je rasuto po podu i staroj obući, gdje se vizuelnim pregledom kontatuje i da je jednokrilni alu-pvc prozor dimenzija oko 120x100 cm koji se nalazi na hodniku, polomljenog stakla odnosno na staklenoj površini se uočava otvor nepravilnog oblika dimenzija do oko 100 cm otvora, a što se sve fotografiše. Navedeno je da vizuelnim pregledom kuće kao i šireg lica mjesta nisu pronađeni drugi korisni tragovi. Lice mjesta je fotografisano i o istom je sačinjena fotodokumentacija. S uviđajem je završeno dana 25.07.2024.godine u 08,20 sati.


Tokom ispitivanja M.B u svojoj izjavi od 25.07.2024.godine navodi da što se tiče ovog krivičnog djela može reći da je istina da je jutros, kada je ustao, izašao napolje gdje mu je u dvorištu zasmetalo neko smeće koje je S... ostavila na dvorištu, te je on zapeo za smeće i pao na dvorište, što ga je naljutilo i uzeo je neku motiku i razbio staklo na prozoru hodnika na spratu kuće gdje živi žena sa djecom.

Analizirajući iskaz svjedoka– žrtve nasilja u porodici sud je istom poklonio vjeru, jer je  njen iskaz dosljedan, jasan, precizan i uvjerljiv i ničim nije doveden u ozbiljnu sumnju, te nesporno ukazuje da je bila izložena nasilju u porodici, na način kako je opisano u izreci ovog rješenja, nakon čega je o događaju je putem telefona obavješten i kantonalni tužitelj, koji je službenicima OKP PU Lukavac dao smjernice u daljem dokumentovanju navedenog događaja, koji iskaz nije u suprotnosti niti sa sadržajem zapisnika o pruženoj intervenciji, a što u bitnom M.B u svom iskazu i potvrđuje. 

Prilikom donošenja odluke, sud je cijenio i ostale navedene dokaze kako pojedinačno, te dovodeći ih u međusobnu vezu, našao da je zahtjev za izricanje predloženih zaštitnih mjera osnovan u cilju sprečavanja daljeg i otklanjanja posljedica učinjenog nasilja i zaštite žrtve nasilja i da je neophodno da se počiniocu nasilja izreknu navedene zaštitne mjere, a sve kako bi se postigla svrha zaštitnih mjera u smislu odredbe člana 10 Zakona, a to je osiguravanje nužne zaštite zdravlja i sigurnosti osoba izloženih nasilju, sprečavanje nasilja u porodici, te poduzimanje efikasnih mjera preodgoja i liječenja nasilnih osoba.

Naime, iz iskaza i predočenih materijalnih dokaza, koje je sudu dostavila PU Lukavac, sud nalazi da u konkretnom slučaju  postoji nasilje u porodici od strane M.B prema supruzi S.B, definisano odredbom  člana 7. stav 1. tačka  2., 3., 5., 7. i 8.  Zakona o zaštiti od nasilja u porodici i to postupanje jednog člana porodice (nasilna osoba) koje može prouzrokovati ili izazvati opasnost da će prouzrokovati fizičku ili psihičku bol ili patnju, prouzorokovanje straha ili osobne ugroženosti ili povrede dostojanstva porodice  ( u smislu da razbija prozor u kojoj živi S... sa djecom, a radi ljutnje zbog pada, saplitanjem od smeće koje mu  S.... ostavila na dvorištu) verbalnim napadom, vrijeđanjem, psovanjem, nazivanjem pogrdnim imenom, te drugim načinom grubog uznemiravanja člana porodice, uhođenjem i svim drugim oblicima uznemiravanja drugog člana porodice, pri čemu sud posebno naglašava da supruga S.B živi u odvojenom spratu zajedničke kuće sa dvoje djece.

Takođe cijeneći Izvod iz Službene evidencije sud utvrđuje da je i ranije svjedokinja- žrtva nasilja više puta protiv M.B podnosila  prijave i to  u vremenu od 23.06.2022. godine do 15.02.2024. godine, koje se odnose na događaje kršenja ranije izrećenih zaštitnih mjera, te događaja vrijeđanja i omalovažavanja kako S.B tako i njihove djece, pa sud  zaključuje da se kroz duži vremenski period radnjama M.B kod žrtve nasilja prouzrokuje osjećaj straha i ugroženosti.

Nadalje sud je imao u vidu i raniju osuđivanost M.B koja proizilazi iz odluke ovoga suda broj: 126 0 K 216884 22 K od 11.01.2023. godine , koja je pravosnažna 12.07.2023. godine zbog krivičnog djela nasilja u porodici. 

Obzirom na sve navedeno, sud je izrekao Zaštitne mjere  iz Zakona o zaštiti od nasilja u porodici i to:  Udaljenje iz stana, kuće ili nekog drugog stambenog prostora i zabrana vraćanja u stan, kuću ili neki drugi stambeni prostor iz člana 11 ; Zabrane približavanja žrtvi nasilja u porodici iz člana 12. supruzi S.B na udaljenost od 50 metara, u trajanju od 6 (šest mjeseci) i  Zabrana uznemiravanja i uhođenja osobe izložene nasilju iz člana 13. i to supruzi S.B u trajanju od 6 (šest) mjeseci.

Sud je uvjerenja da će se izrečenim zaštitnim mjerama ostvariti svrha, u smislu odredbe člana 10. Zakona o zaštiti od nasilja u porodici,  odnosno osigurati nužna zaštite zdravlja i sigurnosti S.B kao osobe izložene nasilju i sprečavanje nasilja u porodici.

Odlučujući o dužini trajanja izrečenih mjera sud nalazi da je period od 6 ( šest) mjeseci dovoljan period da se ostvari svrha zaštitnih mjera predviđena odredbom čl. 10. Zakona o zaštiti od nasilja u porodici FBIH. 

Izvršenje i nadzor izrečenih zaštitnih mjera zabrana približavanja žrtvi nasilja u porodici i zabrana uznemiravanje i uhođenje osobe izložene nasilju iz člana 12. i 13 Zakona o zaštiti od nasilja u porodici, u trajanju od 6 (šest) mjeseci na udaljenost od 50 metara izvršit će Policijska uprava Lukavac u skladu sa Pravilnikom o načinu provedbe zaštitnih mjera za počinioce nasilja u porodici koje su u nadležnosti policije, ODMAH po prijemu ovog rješenja.

Centar za socijalni rad Lukavac (organ starateljstva) dužan je da prati izvršenje zaštitnih mjera i dužan je dostaviti sudu izvještaj o izvršenju zaštitne mjere najkasnije u roku od 6 mjeseci, a na zahtjev suda prema potrebi i ranije u skladu sa članom 42. Zakona o zaštiti od nasilja u porodici.

Organ starateljstva dužan je voditi evidenciju o izrečenim zaštitnim mjerama, osobama koje su štićene zaštitnom mjerom i nasilnim osobama kojima su izrečene zaštitne mjere, početak i završetak tretmana, pratiti izvršenje izrečene mjere, predložiti sudu prekid, produženje ili zamjenu mjere drugom mjerom, a na osnovu mišljenja zdravstvene ustanove koja provodi zaštitnu mjeru (član 10. Pravilnika). Organ starateljstva dužan je dostaviti sudu izvještaj o izvršenju zaštitne mjere najkasnije u roku od šest mjeseci, a na zahtjev suda, prema potrebi, i ranije (član 10. Pravilnika).
Troškovi postupka padaju na  teret budžetskih sredstava.

                                                                                                                  Sudija

             Enisa Hankić

Pouka o pravnom lijeku:

Protiv ovog rješenja može se izjaviti žalba Kantonalnom sudu u Tuzli u roku od 3 dana od dana dostavljanja rješenja. Žalba se predaje ovom sudu u tri primjerka. Žalba ne odlaže izvršenje rješenja.

